
Число: 207-00/21
Датум: 20.12.2021.
ЗАПИСНЇК ЗОЗ 20. ПОРЯДНЕЙ СХАДЗКИ НАЦИОНАЛНОГО СОВИТУ РУСНАЦОХ
отриманей у Руским Керестуре 20.12.2021. року
Двацета порядна схадзка Националного совиту рускей националней меншини отримана пондзелок, 20. децембра 2021. року з початком на 18,00 годзин у Руским Керестуре, у просторийох Дома култури. На схадзки були присутни 15 члени Националного совиту: предсидатель Борислав Сакач и члени: Йоаким Рац, Мартица Тамаш, Микола Кухар, Єлена Сивч, Михайло Киш, Миломир Шайтош, Иґор Фейди, Олена Папуґа, Дюра Винаї, Желько Ковач, Яким Винаї, Марина Дудаш, Микола Шанта, и Борис Фейди. Одсутни були Зденко Лазор, Деян Загорянски, Весна Раґаї-Цап и Стеван Самочета. 
На схадзки були присутни секретар новинаре зоз шора наших медийох.

Схадзку отворел предсидатель Борислав Сакач, констатовал же присутни 15 члени Националного совиту и же єст кворум за роботу.
Записнїк зоз 12. схадзки прилапени зоз 15 гласами „за“.
Записнїк зоз 13. (електронскей) схадзки законченей 07.06.2021. року прилапени зоз 12 гласами „за“ и 2 „стримани“.

Записнїк зоз 14. (електронскей) схадзки законченей 22.09.2021. року прилапени зоз 12 гласами „за“ и 1 „процив“.

Записнїк зоз 15. (електронскей) схадзки законченей 11.10.2021. року прилапени зоз 12 гласами „за“ и 1 „процив“.

Записнїк зоз 16. (електронскей) схадзки законченей 27.10.2021. року прилапени зоз 13 гласами „за“ и 1 „процив“.

Записнїк зоз 17. (Зум) схадзки отриманей 08.11.2021. року прилапени зоз 13 гласами „за“ и 1 „стримани“.

Записнїк зоз 18. (Зум) схадзки отриманей 26.11.2021. року прилапени зоз 11 гласами „за“ и 2 „стримани“.

Записнїк зоз 19. (електронскей) схадзки законченей 16.12.2021. року прилапени зоз 12 гласами „за“ и 1 „процив“.

За схадзку предложени шлїдуюци 
Дньови шор:
1. Активносци медзи двома схадзками
2. Приношенє одлуки о вименки Финансийного плану Националного совиту за 2021. рок

3. Приношенє одлуки о даваню думаня о кандидатови за предсидателя Управного одбору Дома култури Руски Керестур

4. Приношенє одлуки о менованю окончовательох длужносци предсидателя и членох Управного одбору Фондациї „Fundatio Ruthenorum“
5. Приношенє одлуки о порушованю инициятиви за уводзенє руского язика за студентох Педаґоґийного факултету у Зомборе
6. Рижне
Под точку „Рижне“ свойо дискусиї приявели: Олена Папуґа, Борис Фейди и Миломир Шайтош.

Дньови шор прилапени єдногласно.
Точка 1. 


Предсидатель Националного совиту поинформовал членох о активносцох хтори мал у предходним периодзе:
· бул на семинару о применьованю Рамиковей конвенциї за защиту националних меншинох
· бул на представяню визначних женох националних меншинох хторе орґанизовал Покраїнски омбудсман
· присуствовал на схадзки зоз предсидательом Покраїнскей влади о доставаню средствох за реновиранє просторийох у Матици сербскей 15
· отримана схадзка представнїкох нашого и Словацкого националного совиту
· у авґусту присуствовал на наших манифестацийох и на Словацких народних святочносцох, як и на националним швету Мадярох
· присуствовал на представяню Приручнїка за роботу националних совитох у Покраїни
· присуствовал на екс-пост анализи о реализациї акцийного плану за витворйованє правох националних меншинох у орґанизациї Министерства за людски и меншински права
· вєдно зоз директором Театру Славком Оросом бул у Покраїнским секретарияту за културу бешедовац о проблему стабилного финансованя тей нашей установи
· з представнїками општини Жабель бешедовал о можлївосцох преширеня ПУ и о Спортских бавискох Яша Баков
· присуствоал на означованю националного швета Румуниї и на дню нємецкей националней меншини
· У Кикинди присуствовал на представяню Локалней повелї о реґионалних або меншинских язикох
· присуствовал на Форуму людских правох, з нагоди Медзинародного дня людских правох
· нащивел Амбасаду Словацкей
Точка 2.
Предсидатель Борислав Сакач, после вимаганя членох Совиту же би вон, а нє дахто зоз служби обгрунтовал вименку финансийного плану, погуторел яки були приходи Националного совиту у тим року и же єст дробни вименки у розходох. У дискусиї участвовали вецей члени Националного совиту, вимагаюци од предсидателя детальнєйши информациї. Потим секретар Таня Арва Планчак потолковала розлику у планованих и реализованих приходох, и розлику у планованих и реализованих трошкох, цо уствари и причина за приношенє ребалансу.
Национални совит зоз 13 гласами „за“ и 2 „стримани“ принєсол шлїдуюцу одлуку:

На основи члена 10. точка 2) Закона о националних совитох националних меншинох („Службени глашнїк РС“, ч. 72/2009, 20/2014 – одлука УС, 55/2014 и 47/2018) и члена 8 точка 2) Статуту Националного совиту рускей националней меншини, Национални совит рускей националней меншини дня 20.12.2021. року принєсол
Одлуку


Прилапюю ше вименки и дополнєня Финансийного плану Националного совету рускей националней меншини, за 2021. рок.

Обгрунтованє


На схадзки Националного совиту рускей националней меншини розпатране предкладанє вименкох и дополнєньох Финансийного плану за 2021. рок.


После разпатраня и дискусиї за предложени вименки и дополнєня Финансийного плану гласали 13 члени Националного совита, односно вецей од половки членох, та у складзе з тим, а на основу члена 10. точка 2) Закона о националних совитох националних меншинох („Службени глашнїк РС“, ч. 72/2009, 20/2014 – одлука УС, 55/2014 и 47/2018) и члена 8 точка 2) Статуту Националного совиту рускей националней меншини, принєшена одлука як у  диспозитиву.

Точка 3.
Предсидатель ВО Желько Ковач поинформовал членох Националного совиту же з општини Кула сцигла вимога за даванє думаня о кандидатови за предсидателя УО Дома култури, понеже потерашня предсидателька дала задзекованє пре преход на другу функцию.
Олена Папуґа ше питала же чи попри вимоги послана и биоґрафия предложеного кандидата Мирона Рамача, понеже члени Совиту хтори нє зоз Керестура нє познаю тоту особу. Борис Фейди предложел же би ше општини Кула послало заувагу же послали нєподполну документацию та нє маме досц елементи на основи хторих можеме дац думанє.
За предкладанє Бориса Фейдия гласали 7 од присутних 15 членох, так же є нє прилапене.

Потим предсидатель Борислав Сакач дал на гласанє даванє позитивного думаня о Миронови Рамачови, кандидатови за предсидателя УО ДКРК.

Гласанє: 6 гласи „за“, 5 „процив“, 1 „стримани“ и 2 члени нє гласали.
На основи резултатох гласанє Национални совит нє принєсол одлуку о даваню позитивного думаня.
Точка 4.

Членом УО Фондациї „Рутенорум“ виходзи мандат у децембру а нє нє було достаточно часу же би члени НС мали можлївосц предложиц нових членох, Вивершни одбор предложел же би ше терашнїх членох меновало за окончовательох длужносци предсидателя и членох того УО найпознєйше по 30. юний..
Национални совит зоз 12 гласами „за“ и 2 „процив“ принєсол шлїдуюцу одлуку:

На основи члена 8 пасус 2 Одлуки о снованю Фондациї „Fundatio Ruthenorum“, Национални совит рускей националней меншини приноши

Ришенє

о менованю окончовательох длужносци членох Управного одбору Фондациї „Fundatio Ruthenorum“
I

За окончовательох длужносци Управного одбору Фондациї „Fundatio Ruthenorum“ меную ше:

1) Мирон Сабадош з Дюрдьова

2) Юлиян Ковач зоз Шиду

3) Борислав Сакач з Нового Саду

4) Таня Арва-Планчак з Руского Керестура
5) о. Владислав Рац з Коцура
II

Тото ришенє ступа на моц на дзень приношеня.


Тото ришенє ше обяви на интернет боку Националного совиту.
Точка 5.
Под тоту точку Олена Папуґова поинформовала членох же делеґация Одбору за образованє и Школи з Руского Керестура нащивела Педаґоґийни факлутет у Зомборе, на основи заключеня зоз схадзки Одбора за образованє же би ше на тим факултету уведло и руски язик, так же би дипломованим студентом у дипломи писало же су оспособени преподавац и по руски. Декан факултету заинтересовани за таку можлївосц, алє понеже є нє сиґурни на яки способ би ше то могло реализовац, предложел же би Национални совит порушал тоту инициятиву спрам Филозофского факултету, котрому припада и Педаґоґийни факултет.
Члени националного совиту єдногласно потримали тото предкладанє.
Точка 6.
Иґор Фейди поинформовал членох Националного совиту же општина Кула обезпечела 1,5 милиони динари за реновиранє просторийох дакедишнього „Клуба 10“ за потреби преселєня Националного совиту. Члени Националного совиту у дискусиї виражели нєскладанє зоз тим и наведзене же Национални совит нїхто нє виганя зоз теразшнїх просторийох у Замку, же предложени простор нє адекватни, же ше тот простор анї нє може заверац прето же є спрам законских предписаньох предвидзени як виход у случаю огня.
Тиж було предкладаня же би општина тоти средства унапрямела на даєден други обєкт у Керестуре хтори би ше могол хасновац за потреби дописовательства Руского слова.

Заключене же би делеґация Националного совиту отримала стретнуце зоз представнїками општини Кула пре пораду коло тей ситуациї.

Олена Папуґова поинформовал присутних же почала урядова робота на виробку нового Акцийного плану за национални меншини.
Тиж поинформовала и о тим же Одбор за службене хаснованє язика и писма на чиїм є чолє послал упитнїки општином дзе руски язик у службеним хаснованю о тим як же у пракси запровадзує тото право. По тераз одвитовали шицки окрем Вербасу, а одвити углавним „нє“.
Борис Фейди гварел же у кампанї за виберанки за членох месних заєднїцох у општини Вербас з боку Сербскей напредней странки направени видео материял хтори емитовани на дружтвених мрежох, а у хторим ше фалшиво приказую проєкти хтори финансовал Национални совит як проєкти хтори финансовала локална власц.

Миломир Шайтош поинформовал же Совит за медзинационални одношеня Городу Нового Саду будзе од Националних совитох вимагац же би дали предкладаня особох зоз своєй заєднїци по хторих би були давани назви улїцом у Новим Садзе. 
Понеже вецей нє було приявених, схадзка закончена на 21,05 годзин.

записнїчар
предсидатель

Таня Арва-Планчак
Борислав Сакач

